
	క.	
విను మదికారణముగ నో

జననాయక యెక్కఁ దగదు చను మనవుడు నె

మ్మనమున నచ్చెరు వందుచు

మనుజేంద్రుఁడు సదనమునకు మగుడంజనియెన్.

	శా.	
ఉష్ణాంశుద్విజరాజలోచను నపాయోపేతతావచ్ఛిదా

నిష్ణాతస్థిరతత్త్వబోధమయమౌనస్వాంత పంకేజవ

ర్తిష్ణుఁ న్విష్ణు నగణ్యపుణ్యధనవర్దిష్ణు గదాధృష్ణు భ్రా

జిష్ణు న్సంతతకృష్ణకాంతిచయరోచిష్ణుం దమోజిష్ణునిన్.

	ఉ.	
నిర్జరసిద్ధసాధ్యభజనీయపదాంబుజయుగ్ముఁ దిగ్మపా

దార్జునరశ్మిమారుతహితాక్షుని రక్షితయక్షరక్షకున్

గర్జితభాసురప్రళయకాలసమంచితపంచవక్త్రు న

త్యూర్జితతర్జనాచరణదుర్జయు దుర్జనదూరు ధూర్జటిన్.

	మాలిని.	
ప్రవిమలతరచిత్తా బ్రహ్మసంస్తుత్యవృత్తా

భువనభరితకీర్తీ పుణ్యలావణ్యమూర్తీ

దివిజభరణలోలా దీనరక్షానుకూలా

భవమురరిపురూపా భాగ్యభోగ్యస్వరూపా.

	గద్యము.	
ఇది రాయగజగంధవారణ వైరిమండలీకభేకఫణింద్ర వీరఘోట్టవిభాళ కళింగదేశనిర్దూమధామ త్యాగనాగార్జున కర్ణాటద్రవిళాంధ్రమహారాష్ట్రభూపాలరూపనూపురసుందరచరణావింద సనదప్రోలిపురవరాధీశ్వర వెలనాఁటి పృథివీశ్వరరాజ్యసముద్ధరణ శ్రీకొరవి వెన్నయామాత్యపౌత్ర హరితసగోత్రపవిత్ర సకలసుకవిమిత్ర కసువరాజతనూజ గోపరాజప్రణీతం బైనసింహాసనద్వాత్రింశిక యనుకావ్యంబునందు విక్రమార్కుని ధైర్యసాహసౌదార్యప్రశంస యన్నది షష్ఠాశ్వాసము.

		 ఈ పేజీలో చివరి మార్పు 16 ఆగస్టు 2020న 12:23కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

